
Raghuvansha 12 by Kalidas

ರಘುವಂಶಂ ಸರ್ಗಃ 12 ಕಾಲಿದಾಸಕೃತಂ

ನಿರ್ದಿಷ್ಟವಿಷಯಸ್ನೇಹಃ ಸ ದಶಾಂತಮುಪೇಯಿವಾನ್ .

ಆಸೀದಾಸನ್ನನಿರ್ವಾಣಃ ಪ್ರದೀಪಾರ್ಚಿರಿವೋಷಸಿ.. 12-1..

ತಂ ಕರ್ಣಮೂಲಮಾಗತ್ಯ ರಾಮೇ ಶ್ರೀರ್ನ್ಯಸ್ಯತಾಮಿತಿ .

ಕೈಕೇಯೀಶಂಕಯೀವಾಹ ಪಲಿತಚ್ಛದ್ಮನಾ ಜರಾ.. 12-2..
ಸಾ ಪೌರಾನ್ಪೌರಕಾಂತಸ್ಯ ರಾಮಸ್ಯಾಭ್ಯುದಯಶ್ರುತಿಃ .
ಪ್ರತ್ಯೇಕಂ ಹ್ರಾದಯಾಂಚಕ್ರೇ ಕುಲ್ಯೇನೋದ್ಯಾನಪಾದಪಾನ್.. 12-3..

ತಸ್ಯಾಭಿಷೇಕಸಂಭಾರೇ ಕಲ್ಪಿತಂ ಕ್ರೂರನಿಶ್ಚಯಾ .

ದೂಷಯಾಮಾಸ ಕೈಕೇಯೀ ಶೋಕೋಷ್ಣೈಃ ಪಾರ್ಥಿವಾಶ್ರುಭಿಃ.. 12-4..
ಸಾ ಕಿಲಾಶ್ವಾಸಿತಾ ಚಂಡೀ ಭರ್ತ್ರಾ ತತ್ಸಂಶ್ರುತೌ ವರೌ .

ಉದ್ವವಾಮೇಂದ್ರಸಿಕ್ತಾ ಭೂರ್ಬಿಲಮಗ್ನಾವಿವೋರಗೌ.. 12-5..
ತಯೋಶ್ಚತುರ್ದಶೈಕೇನ ರಾಮಂ ಪ್ರಾವ್ರಾಜಯತ್ಸಮಾಃ .
ದ್ವಿತೀಯೇನ ಸುತಸ್ಯೈಚ್ಛದ್ವೈಧವ್ಯೈಕಫಲಾಂ ಶ್ರಿಯಂ.. 12-6..
ಪಿತ್ರಾ ದತ್ತಂ ರುದನ್ರಾಮಃ ಪ್ರಾಙ್ಮಹೀಂ ಪ್ರತ್ಯಪದ್ಯತ .

ಪಶ್ಚಾದ್ವನಾಯ ಗಚ್ಛೇತಿ ತದಾಜ್ಞಾಂ ಮುದಿತೋಽಗ್ರಹೀತ್.. 12-7..

ದಧತೋ ಮಂಗಲಕ್ಷೌಮೇ ವಸಾನಸ್ಯ ಚ ವಲ್ಕಲೇ .

ದದೃಶುರ್ವಿಸ್ಮಿತಾಸ್ತಸ್ಯ ಮುಖರಾಗಂ ಸಮಂ ಜನಾಃ.. 12-8..
ಸ ಸೀತಾಲಕ್ಷ್ಮಣಸಖಃ ಸತ್ಯಾದ್ಗುರುಮಲೋಪಯನ್ .

ವಿವೇಶ ದಂಡಕಾರಣ್ಯಂ ಪ್ರತ್ಯೇಕಂ ಚ ಸತಾಂ ಮನಃ.. 12-9..
ರಾಜಾಪಿ ತದ್ವಿಯೋಗಾರ್ತಃ ಸ್ಮೃತ್ವಾ ಶಾಪಂ ಸ್ವಕರ್ಮಜಂ .

ಶರೀರತ್ಯಾಗಮಾತ್ರೇಣ ಶುದ್ಧಿಲಾಭಮನ್ಯತ.. 12-10..
ವಿಪ್ರೋಷಿತಕುಮಾರಂ ತದ್ರಾಜ್ಯಮಸ್ತಮಿತೇಶ್ವರಂ .

ರಂಧ್ರಾನ್ವೇಷಣದಕ್ಷಾಣಾಂ ದ್ವಿಷಾಮಾಮಿಷತತಾಂ ಯಯೌ.. 12-11..
ಅಥಾನಾಥಾಃ ಪ್ರಕೃತಯೋ ಮಾತೃಬಂಧುನಿವಾಸಿನಂ .

ಮೌಲೈರಾನಾಯಯಾಮಾಸುರ್ಭರತಂ ಸ್ತಂಭಿತಾಶ್ರುಭಿಃ.. 12-12..
ಶ್ರುತ್ವಾ ತಥಾವಿಧಂ ಮೃತ್ಯುಂ ಕೈಕೇಯೀತನಯಃ ಪಿತುಃ .
ಮಾತುರ್ನ ಕೇವಲಂ ಸ್ವಸ್ಯಾಃ ಶ್ರಿಯೋಽಪ್ಯಾಸೀತ್ಪರಾಙ್ಮುಖಃ.. 12-13..

ಸಸೈನ್ಯಶ್ಚಾನ್ವಗಾದ್ರಾಮಂ ದರ್ಶಿತಾನಾಶ್ರಮಾಲಯೈಃ .
ತಸ್ಯ ಪಶ್ಯನ್ಸಸೌಮಿತ್ರೇರುದಶ್ರುರ್ವಸತಿದ್ರುಮಾನ್.. 12-14..

ಚಿತ್ರಕೂಟವನಸ್ಥಂ ಚ ಕಥಿತಸ್ವರ್ಗತಿರ್ಗುರೋಃ .
ಲಕ್ಷ್ಮ್ಯಾ ನಿಮಂತ್ರಯಾಂಚಕ್ರೇ ತಮನುಚ್ಛಿಷ್ಟಸಂಪದಾ.. 12-15..
ಸ ಹಿ ಪ್ರಥಮಜೇ ತಸ್ಮಿನ್ನಕೃತಶ್ರೀಪರಿಗ್ರಹೇ .

ಪರಿವೇತ್ತಾರಮಾತ್ಮಾನಂ ಮೇನೇ ಸ್ವೀಕರಣಾದ್ಭುವಃ.. 12-16..
ತಮಶಕ್ಯಮಪಾಕ್ರಷ್ಟುಂ ನಿದೇಶಾತ್ಸ್ವರ್ಗಿಣಃ ಪಿತುಃ .
ಯಯಾಚೇ ಪಾದುಕೇ ಪಶ್ಚಾತ್ಕರ್ತುಂ ರಾಜ್ಯಾಧಿದೇವತೇ.. 12-17..
ಸ ವಿಸೃಷ್ಟಸ್ತಥೇತ್ಯುಕ್ತ್ವಾ ಭ್ರಾತ್ರಾ ನೈವಾವಿಶತ್ಪುರೀಂ .

ನಂದಿಗ್ರಾಮಗತಸ್ತಸ್ಯ ರಾಜ್ಯಂ ನ್ಯಾಸಮಿವಾಭುನಕ್.. 12-18..

ದೃಢಭಕ್ತಿರಿತಿ ಜ್ಯೇಷ್ಠೇ ರಾಜ್ಯತೃಷ್ಣಾಪರಾಙ್ಮುಖಃ .
ಮಾತುಃ ಪಾಪಸ್ಯ ಭರತಃ ಪ್ರಾಯಶ್ಚಿತ್ತಮಿವಾಕರೋತ್.. 12-19..

ರಾಮೋಽಪಿ ಸಹ ವೈದೇಹ್ಯಾ ವನೇ ವನ್ಯೇನ ವರ್ತಯನ್ .

ಚಚಾರ ಸಾನುಜಃ ಶಾಂತೋ ವೃದ್ಧೇಕ್ಷ್ವಾಕುವ್ರತಂ ಯುವಾ.. 12-20..
ಪ್ರಭಾವಸ್ತಂಭಿತಚ್ಛಾಯಮಾಶ್ರಿತಃ ಸ ವನಸ್ಪತಿಂ .

ಕದಾಚಿದಂಕೇ ಸೀತಾಯಾಃ ಶಿಶ್ಯೇ ಕಿಂಚಿದಿವ ಶ್ರಮಾತ್.. 12-21..

ಐಂದ್ರಃ ಕಿಲ ನಖೈಸ್ತಸ್ಯಾ ವಿದದಾರ ಸ್ತನೌ ದ್ವಿಜಃ .
ಪ್ರಿಯೋಪಭೋಗಚಿಹ್ನೇಷು ಪೌರೋಭಾಗ್ಯಮಿವಾಚರನ್.. 12-22..

ತಸ್ಮಿನ್ನಸ್ಥದಿಷೀಕಾಸ್ತ್ರಂ ರಾಮೋ ರಾಮಾವಬೋಧಿತಃ .
ಆತ್ಮಾನಂ ಮುಮುಚೇ ತಸ್ಮಾದೇಕನೇತ್ರವ್ಯಯೇನ ಸಃ.. 12-23..
ರಾಮಸ್ತ್ವಾಸನ್ನದೇಶತ್ವಾದ್ಭರತಾಗಮನಂ ಪುನಃ .
ಆಶಂಕ್ಯೋತ್ಸುಕಸಾರಂಗಾಂ ಚಿತ್ರಕೂಟಸ್ಥಲೀಂ ಜಹೌ.. 12-24..
ಪ್ರಯಯಾವಾತಿಥೇಯೇಷು ವಸನ್ನೃಷಿಕುಲೇಷು ಸಃ .
ದಕ್ಷಿಣಾಂ ದಿಶಮೃಕ್ಷೇಷು ವಾರ್ಷಿಕೇಷ್ವಿವ ಭಾಸ್ಕರಃ.. 12-25..
ಬಭೌ ತಮನುಗಚ್ಛಂತೀ ವಿದೇಹಾಧಿಪತೇಃ ಸುತಾ .

ಪ್ರತಿಷಿದ್ಧಾಪಿ ಕೈಕೇಯ್ಯಾ ಲಕ್ಷ್ಮೀರಿವ ಗುಣೋನ್ಮುಖೀ.. 12-26..
ಅನಸೂಯಾತಿಸೃಷ್ಟೇನ ಪುಣ್ಯಗಂಧೇನ ಕಾನನಂ .

ಸಾ ಚಕಾರಾಂಗರಾಗೇಣ ಪುಷ್ಪೋಚ್ಚಲಿತಷಟ್ಪದಂ.. 12-27..
ಸಂಧ್ಯಾಭ್ರಕಪಿಶಸ್ತಸ್ಯ ವಿರಾಧೋ ನಾಮ ರಾಕ್ಷಸಃ .
ಅತಿಷ್ಠನ್ಮಾರ್ಗಮಾವೃತ್ಯ ರಾಮಸ್ಯೇಂದೋರಿವ ಗ್ರಹಃ.. 12-28..
ಸ ಜಹಾರ ತಯೋರ್ಮಧ್ಯೇ ಮೈಥಿಲೀಂ ಲೋಕಶೋಷಣಃ .

ನಭೋನಭಸ್ಯಯೋರ್ವೃಷ್ಟಿಮವಗ್ರಹ ಇವಾಂತರೇ.. 12-29..
ತಂ ವಿನಿಷ್ಪಿಷ್ಯ ಕಾಕುತ್ಸ್ಥೌ ಪುರಾ ದೂಷಯತಿ ಸ್ಥಲೀಂ .

ಗಂಧೇನಾಶುಚಿನಾ ಚೇತಿ ವಸುಧಾಯಾಂ ನಿಚಖ್ನತುಃ.. 12-30..
ಪಂಚವಟ್ಯಾಂ ತತೋ ರಾಮಃ ಶಾಸನಾತ್ಕುಂಭಜನ್ಮನಃ .
ಅನಪೋಢಸ್ಥಿತಿಸ್ತಸ್ಥೌ ವಿಂಧ್ಯಾದ್ರಿಃ ಪ್ರಕೃತಾವಿವ.. 12-31..

ರಾವಣಾವರಜಾ ತತ್ರ ರಾಘವಂ ಮದನಾತುರಾ .

ಅಭಿಪೇದೇ ನಿದಾಘಾರ್ತಾ ವ್ಯಾಲೀವ ಮಲಯದ್ರುಮಂ.. 12-32..
ಸಾ ಸೀತಾಸಂನಿಧಾವೇವ ತಂ ವವ್ರೇ ಕಥಿತಾನ್ವಯಾ .

ಅತ್ಯಾರೂಢೋ ಹಿ ನಾರೀಣಾಮಕಾಲಜ್ಞೋ ಮನೋಭವಃ.. 12-33..
ಕಲತ್ರವಾನಹಂ ಬಾಲೇ ಕನೀಯಾಂಸಂ ಭಜಸ್ವ ಮೇ.
ಇತಿ ರಾಮೋ ವೃಷಸ್ಯಂತೀಂ ವೃಷಸ್ಕಂಧಃ ಶಶಾಸ ತಾಂ.. 12-34..
ಜ್ಯೇಷ್ಠಾಭಿಗಮನಾತ್ಪೂರ್ವಂ ತೇನಾಪ್ಯನಭಿನಂದಿತಾಂ .

ಸಾಽಭೂದ್ರಾಮಾಶ್ರಯಾ ಭೂಯೋ ನದೀವೋಭಯಕೂಲಭಾಕ್.. 12-35..

ಸಂರಂಭಂ ಮೈಥಿಲೀಹಾಸಃ ಕ್ಷಣಸೌಮ್ಯಾಂ ನಿನಾಯ ತಾಂ .

ನಿವಾತಸ್ತಿಮಿತಾಂ ವೇಲಾಂ ಚಂದ್ರೋದಯ ಇವೋದಧೇಃ.. 12-36..
ಫಲಮಸ್ಯೋಪಹಾಸಸ್ಯ ಸದ್ಯಃ ಪ್ರಾಪ್ಸ್ಯಸಿ ಪಶ್ಯ ಮಾಂ .

ಮೃಗ್ಯಾಃ ಪರಿಭವೋ ವ್ಯಾಘ್ರ್ಯಾಮಿತ್ಯವೇಹಿ ತ್ವಯಾ ಕೃತಂ.. 12-37..
ಇತ್ಯುಕ್ತ್ವಾ ಮೈಥಿಲೀಂ ಭರ್ತುರಂಕೇ ನಿವಿಶತೀಂ ಭಯಾತ್ .

ರೂಪಂ ಶೂರ್ಪಣಖಾ ನಾಮ್ನಃ ಸದೃಶಂ ಪ್ರತ್ಯಪದ್ಯತ.. 12-38..
ಲಕ್ಷ್ಮಣಃ ಪ್ರಥಮಂ ಶ್ರುತ್ವಾ ಕೋಕಿಲಾಮಂಜುವಾದಿನೀಂ .

ಶಿವಾಘೋರಸ್ವನಾಂ ಪಶ್ಚಾದ್ಬುಬುಧೇ ವಿಕೃತೇತಿ ತಾಂ.. 12-39..
ಪರ್ಣಶಾಲಾಮಥ ಕ್ಷಿಪ್ರಂ ವಿಕೃಷ್ಟಾಸಿಃ ಪ್ರವಿಶ್ಯ ಸಃ .
ವೈರೂಪ್ಯಪೌನರುಕ್ತ್ಯೇನ ಭೀಷಣಾಂ ತಾಮಯೋಜಯತ್.. 12-40..

ಸಾ ವಕ್ರನಖಧಾರಿಣ್ಯಾ ವೇಣುಕರ್ಕಶಪರ್ವಯಾ .

ಅಂಕುಶಾಕಾರಯಾಂಗುಲ್ಯಾ ತಾವತರ್ಜಯದಂಬರೇ.. 12-41..
ಪ್ರಾಪ್ಯ ಚಾಶು ಜನಸ್ಥಾನಂ ಖರಾದಿಭ್ಯಸ್ತಥಾವಿಧಂ .

ರಾಮೋಪಕ್ರಮಮಾಚಖ್ಯೌ ರಕ್ಷಃಪರಿಭವಂ ನವಂ.. 12-42..
ಮುಖಾವಯವಲೂನಾಂ ತಾಂ ನೈರೃತಾ ಯತ್ಪುರೋ ದಧುಃ .
ರಾಮಾಭಿಯಾಯಿನಾಂ ತೇಷಾಂ ತದೇವಾಭೂದಮಂಗಲಂ.. 12-43..
ಉದಾಯುಧಾನಾತ್ಪತತಸ್ತಾಂದೃಪ್ತಾನ್ಪ್ರೇಕ್ಷ್ಯ ರಾಘವಃ .
ನಿದಧೇ ವಿಜಯಾಶಂಸಾಂ ಚಾಪೇ ಸೀತಾಂ ಚ ಲಕ್ಷ್ಮಣೇ.. 12-44..

ಏಕೋ ದಾಶರಥಿಃ ಕಾಮಂಯಾತುಧಾನಾಃ ಸಹಸ್ರಶಃ .
ತೇ ತು ಯಾವಂತ ಏವಾಜೌ ತಾವಾಂಶ್ಚ ದದೃಶೇ ಸ ತೈಃ.. 12-45..
ಅಸಜ್ಜನೇನ ಕಾಕುತ್ಸ್ಥಃ ಪ್ರಯುಕ್ತಮಥ ದೂಷಣಂ .

ನ ಚಕ್ಷಮೇ ಶುಭಾಚಾರಃ ಸ ದೂಷಣಮಿವಾತ್ಮನಃ.. 12-46..
ತಂ ಶರೈಃ ಪ್ರತಿಜಗ್ರಾಹ ಖರತ್ರಿಶಿರಸೌ ಚ ಸಃ .
ಕ್ರಮಶಸ್ತೇ ಪುನಸ್ತಸ್ಯ ಚಾಪಾತ್ಸಮಮಿವೋದ್ಯಯುಃ.. 12-47..
ತೈಸ್ತ್ರಯಾಣಾಂ ಶಿತೈರ್ಬಾಣೈರ್ಯಥಾಪೂರ್ವವಿಶುದ್ಧಿಭಿಃ .
ಆಯುರ್ದೇಹಾತಿಗೈಃ ಪೀತಂ ರುಧಿರಂ ತು ಪತತ್ರಿಭಿಃ.. 12-48..
ತಸ್ಮಿನ್ರಾಮಶರೋತ್ಕೃತ್ತೇ ಬಲೇ ಮಹತಿ ರಕ್ಷಸಾಂ .

ಉತ್ಥಿತಂ ದದೃಶೇಽನ್ನ್ಯಚ್ಚ ಕಬಂಧೇಭ್ಯೋ ನ ಕಿಂಚನ.. 12-49..

ಸಾ ಬಾಣವರ್ಷಿಣಂ ರಾಮಂಯೋಧಯಿತ್ವಾ ಸುರದ್ವಿಷಾಂ .

ಅಪ್ರಬೋಧಾಯ ಸುಷ್ವಾಪ ಗೃಧ್ರಚ್ಛಾಯೇ ವರೂಥಿನೀ.. 12-50..
ರಾಘವಾಸ್ತ್ರವಿದೀರ್ಣಾನಾಂ ರಾವಣಂ ಪ್ರತಿ ರಕ್ಷಸಾಂ .

ತೇಷಾಂ ಶೂರ್ಪಣಖೈವೈಕಾ ದುಷ್ಪ್ರವೃತ್ತಿಹರಾಽಭವತ್.. 12-51..

ನಿಗ್ರಹಾತ್ಸ್ವಸುರಾಪ್ತಾನಾಂ ವಧಾಚ್ಚ ಧನದಾನುಜಃ .
ರಾಮೇಣ ನಿಹಿತಂ ಮೇನೇ ಪದಂ ದಶಸು ಮೂರ್ಧಸು.. 12-52..
ರಕ್ಷಸಾ ಮೃಗರೂಪೇಣ ವಂಚಯಿತ್ವಾ ಸ ರಾಘವೌ .

ಜಹಾರ ಸೀತಾಂ ಪಕ್ಷೀಂದ್ರಪ್ರಯಾಸಕ್ಷಣವಿಘ್ನಿತಃ.. 12-53..
ತೌ ಸೀತಾವೇಷಿಣೌ ಗೃಧ್ರಂ ಲೂನಪಕ್ಷಮಪಶ್ಯತಾಂ .

ಪ್ರಾಣೈರ್ದಶರಥಪ್ರೀತೇರನೃಣಂ ಕಂಠವರ್ತಿಭಿಃ.. 12-54..
ಸ ರಾವಣಹೃತಾಂ ತಾಭ್ಯಾಂ ವಚಸಾಚಷ್ಟ ಮೈಥಿಲೀಂ .

ಆತ್ಮನಃ ಸುಮಹತ್ಕರ್ಮ ವ್ರಣೈರಾವೇದ್ಯ ಸಂಸ್ಥಿತಃ.. 12-55..
ತಯೋಸ್ತಸ್ಮಿನ್ನವೀಭೂತಪಿತೃವ್ಯಾಪತಿಶೋಕಯೋಃ .
ಪಿತರೀವಾಗ್ನಿಸಂಸ್ಕಾರಾತ್ಪರಾ ವವೃತಿರೇ ಕ್ರಿಯಾಃ.. 12-56..
ವಧನಿರ್ಧೂತಶಾಪಸ್ಯ ಕಬಂಧಸ್ಯೋಪದೇಶತಃ .
ಮುಮೂರ್ಚ್ಛ ಸಖ್ಯಂ ರಾಮಸ್ಯ ಸಮಾನವ್ಯಸನೇ ಹರೌ.. 12-57..
ಸ ಹತ್ವಾ ವಾಲಿನಂ ವೀರಸ್ತತ್ಪದೇ ಚಿರಕಾಂಕ್ಷಿತೇ .

ಧಾತೋಃ ಸ್ಥಾನ ಇವಾದೇಶಂ ಸುಗ್ರೀವಂ ಸಂನ್ಯವೇಶಯತ್.. 12-58..

ಇತಸ್ತತಶ್ಚ ವೈದೇಹೀಮನ್ವೇಷ್ಟುಂ ಭರ್ತೃಚೋದಿತಾಃ .
ಕಪಯಶ್ಚೇರುರಾರ್ತಸ್ಯ ರಾಮಸ್ಯೇವ ಮನೋರಥಾಃ.. 12-59..
ಪ್ರವೃತ್ತಾವುಪಲಬ್ಧಾಯಾಂ ತಸ್ಯಾಃ ಸಂಪಾತಿದರ್ಶನಾತ್ .

ಮಾರುತಿಃ ಸಾಗರಂ ತೀರ್ಣಃ ಸಂಸಾರಮಿವ ನಿರ್ಮಮಃ.. 12-60..

ದೃಷ್ಟಾ ವಿಚಿನ್ವತಾ ತೇನ ಲಂಕಾಯಾಂ ರಾಕ್ಷಸೀವೃತಾ .

ಜಾನಕೀ ವಿಷವಲ್ಲೀಭಿಃ ಪರಿತೇವ ಮಹೌಷಧಿಃ.. 12-61..
ತಸ್ಯೈ ಭರ್ತುರಭಿಜ್ಞಾನಮಂಗುಲೀಯಂ ದದೌ ಕಪಿಃ .
ಪ್ರತ್ಯುದ್ಗತಮಿವಾನುಷ್ಣೈಸ್ತದಾನಂದಾಶ್ರುಬಿಂದುಭಿಃ.. 12-62..
ನಿರ್ವಾಪ್ಯ ಪ್ರಿಯಸಂದೇಶೈಃ ಸೀತಾಮಕ್ಷವಧೋದ್ಧತಃ .
ಸ ದದಾಹ ಪುರೀಂ ಲಂಕಾಂ ಕ್ಷಣಸೋಢಾರಿನಿಗ್ರಹಃ.. 12-63..
ಪ್ರತ್ಯಭಿಜ್ಞಾನರತ್ನಂ ಚ ರಾಮಾಯಾದರ್ಶಯತ್ಕೃತೀ .

ಹೃದಯಂ ಸ್ವಯಮಾಯಾತಂ ವೈದೇಹ್ಯಾ ಇವ ಮೂರ್ತಿಮತ್.. 12-64..

ಸ ಪ್ರಾಪ ಹೃದಯನ್ಯಸ್ತಮಣಿಸ್ಪರ್ಶನಿಮೀಲಿತಃ .
ಅಪಯೋಧರಸಂಸರ್ಗಾಂ ಪ್ರಿಯಾಲಿಂಗನನಿರ್ವೃತಿಂ.. 12-65..
ಶ್ರುತ್ವಾ ರಾಮಃ ಪ್ರಿಯೋದಂತಂ ಮೇನೇ ತತ್ಸಂಗಮೋತ್ಸುಕಃ .
ಮಹಾರ್ಣವಪರಿಕ್ಷೇಪಂ ಲಂಕಾಯಾಃ ಪರಿಖಾಲಘುಂ.. 12-66..
ಸ ಪ್ರತಸ್ಥೇಽರಿನಾಶಾಯ ಹರಿಸೈನ್ಯೈರನುದ್ರುತಃ .
ನ ಕೇವಲಂ ಭುವಃ ಪೃಷ್ಠೇ ವ್ಯೋಮ್ನಿ ಸಂಬಾಧವರ್ತಿಭಿಃ.. 12-67..
ನಿವಿಷ್ಟಮುದಧೇಃ ಕೂಲೇ ತಂ ಪ್ರಪಾದ ಬಿಭೀಷಣಃ .
ಸ್ನೇಹಾದ್ರಾಕ್ಷಸಲಕ್ಷ್ಮ್ಯೇವ ಬುದ್ಧಿಮಾವಿಶ್ಯ ಚೋದಿತಃ.. 12-68..
ತಸ್ಮೈ ನಿಶಾಚರೈಶ್ವರ್ಯಂ ಪ್ರತಿಶುಶ್ರಾವ ರಾಘವಃ .
ಕಾಲೇ ಖಲು ಸಮಾಲಬ್ಧಾಃ ಫಲಂ ಬಧ್ನಂತಿ ನೀತಯಃ.. 12-69..
ಸ ಸೇತುಂ ಬಂಧಯಾಮಾಸ ಪ್ಲವಗೈರ್ಲವಣಾಂಭಸಿ .

ರಸಾತಲಾದಿವೋನ್ಮಗ್ನಂ ಶೇಷಂ ಸ್ವಪ್ನಾಯ ಶಾರ್ಙ್ಗಿಣಃ.. 12-70..
ತೇನೋತ್ತೀರ್ಯ ಪಥಾ ಲಂಕಾಂ ರೋಧಯಾಮಾಸ ಪಿಂಗಲೈಃ .
ದ್ವಿತೀಯಂ ಹೇಮಪ್ರಾಕಾರಂ ಕುರ್ವದ್ಭಿರಿವ ವಾನರೈಃ.. 12-71..
ರಣಃ ಪ್ರವವೃತೇ ತತ್ರ ಭೀಮಃ ಪ್ಲವಗರಕ್ಷಸಾಂ .

ದಿಗ್ವಿಜೃಂಭಿತಕಾಕುತ್ಸ್ಥಪೌಲಸ್ತ್ಯಜಯಘೋಷಣಃ.. 12-72..
ಪಾದಪಾವಿದ್ಧಪರಿಘಃ ಶಿಲಾನಿಷ್ಪಿಷ್ಟಮುದ್ಗರಃ .
ಅತಿಶಸ್ತ್ರನಖನ್ಯಾಸಃ ಶೈಲರುಗ್ಣಮತಂಗಜಃ.. 12-73..
ಅಥ ರಾಮಶಿರಶ್ಛೇದದರ್ಶನೋದ್ಭ್ರಾಂತಚೇತನಾಂ .

ಸೀತಾಂ ಮಾಯೇತಿ ಶಂಸಂತೀ ತ್ರಿಜಟಾ ಸಮಜೀವಯತ್.. 12-74..

ಕಾಮಂ ಜೀವತಿ ಮೇ ನಾಥ ಇತಿ ಸಾ ವಿಜಹೌ ಶುಚಂ .

ಪ್ರಾಙ್ಮತ್ವಾ ಸತ್ಯಮಸ್ಯಾಂತಂ ಜೀವಿತಾಸ್ಮೀತಿ ಲಜ್ಜಿತಾ.. 12-75..
ಗರುಡಾಪಾತವಿಶ್ಲಿಷ್ಟಮೇಘನಾದಾಸ್ತ್ರಬಂಧನಃ .

ದಾಶರಥ್ಯೋಃ ಕ್ಷಣಕ್ಲೇಶಃ ಸ್ವಪ್ನವೃತ್ತ ಇವಾಭವತ್.. 12-76..

ತತೋ ಬಿಭೇದ ಪೌಲಸ್ತ್ಯಃ ಶಕ್ತ್ಯಾ ವಕ್ಷಸಿ ಲಕ್ಷ್ಮಣಂ .

ರಾಮಸ್ತ್ವನಾಹತೋಽಪ್ಯಾಸೀದ್ವಿದೀರ್ಣಹೄದಯಃ ಶುಚಾ.. 12-77..
ಸ ಮಾರುತಿಸಮಾನೀತಮಹೌಷಧಿಹತವ್ಯಥಃ .
ಲಂಕಾಸ್ತ್ರೀಣಾಂ ಪುನಶ್ಚಕ್ರೇ ವಿಲಾಪಾಚಾರ್ಯಕಂ ಶರೈಃ.. 12-78..
ಸ ನಾದಂ ಮೇಘನಾದಸ್ಯ ಧನುಶ್ಚೇಂದ್ರಾಯುಧಪ್ರಭಂ .

ಮೇಘಸ್ಯೇವ ಶರತ್ಕಾಲೋ ನ ಕಿಂಚಿತ್ಪರ್ಯಶೇಷಯತ್.. 12-79..

ಕುಂಭಕರ್ಣಃ ಕಪೀಂದ್ರೇಣ ತುಲ್ಯಾವಸ್ಥಃ ಸ್ವಸುಃ ಕೃತಃ .
ರುರೋಧ ರಾಮಂ ಶೃಂಗೀವ ಟಂಕಚ್ಛಿನ್ನಮನಃಶಿಲಃ.. 12-80..
ಅಕಾಲೇ ಬೋಧಿತೋ ಭ್ರಾತಾ ಪ್ರಿಯಸ್ವಪ್ನೋ ವೃಥಾ ಭವಾನ್ .

ರಾಮೇಷುಭಿರಿತೀವಾಸೌ ದೀರ್ಘನಿದ್ರಾಂ ಪ್ರವೇಶಿತಃ.. 12-81..
ಇತರಾಣ್ಯಪಿ ರಕ್ಷಾಂಸಿ ಪೇತುರ್ವಾನರಕೋಟಿಷು .

ರಜಾಂಸಿ ಸಮರೋತ್ಥಾನಿ ತಚ್ಛೋಣಿತನದೀಷ್ವಿವ.. 12-82..

ನಿರ್ಯಯಾವಥ ಪೌಲಸ್ತ್ಯಃ ಪುನರ್ಯುದ್ಧಾಯಮಂದಿರಾತ್ .

ಅರಾವಣಮರಾಮಂ ವಾ ಜಗದದ್ಯೇತಿ ನಿಶ್ಚಿತಃ.. 12-83..
ರಾಮಂ ಪದಾತಿಮಾಲೋಕ್ಯ ಲಂಕೇಶಂ ಚ ವರೂಥಿನಂ .

ಹರಿಯುಗ್ಯಂ ರಥಂ ತಸ್ಮೈ ಪ್ರಜಿಘಾಯ ಪುರಂದರಃ.. 12-84..
ತಮಾಧೂತಧ್ವಜಪಟಂ ವ್ಯೋಮಗಂಗೋರ್ಮಿವಾಯುಭಿಃ .
ದೇವಸೂತಭುಜಾಲಂಬೀ ಜೈತ್ರಮಧ್ಯಾಸ್ತ ರಾಘವಃ.. 12-85..
ಮಾತಲಿಸ್ತಸ್ಯ ಮಾಹೇಂದ್ರಮಾಮುಮೋಚ ತನುಚ್ಛದಂ .

ಯತ್ರೋತ್ಪಲದಲಕ್ಲೈಬ್ಯಮಸ್ತ್ರಾಣ್ಯಾಪುಃ ಸುರದ್ವಿಷಾಂ.. 12-86..
ಅನ್ಯೋನ್ಯದರ್ಶನಪ್ರಾಪ್ತವಿಕ್ರಮಾವಸರಂ ಚಿರಾತ್ .

ರಾಮರಾವಣಯೋರ್ಯುದ್ಧಂ ಚರಿತಾರ್ಥಮಿವಾಭವತ್.. 12-87..

ಭುಜಮೂರ್ಧೋರುಬಾಹುಲ್ಯಾದೇಕೋಽಪಿ ಧನದಾನುಜಃ .
ದದೃಶೇ ಹ್ಯಯಥಾಪೂರ್ವೋ ಮಾತೃವಂಶ ಇವ ಸ್ಥಿತಃ.. 12-88..
ಜೇತಾರಂ ಲೋಕಪಾಲಾನಾಂ ಸ್ವಮುಖೈರರ್ಚಿತೇಶ್ವರಂ .

ರಾಮಸ್ತುಲಿತಕೈಲಾಸಮಾರಾತಿಂ ಬಹ್ವಮನ್ಯತ.. 12-89..
ತಸ್ಯ ಸ್ಫುರತಿ ಪೌಲಸ್ತ್ಯಃ ಸೀತಾಸಂಗಮಶಂಸಿನಿ .

ನಿಚಖಾನಾಧಿಕಕ್ರೋಧಃ ಶರಂ ಸವ್ಯೇತರೇ ಭುಜೇ.. 12-90..
ರಾವಣಸ್ಯಾಪಿ ರಾಮಾಸ್ತೋ ಭಿತ್ತ್ವಾ ಹೃದಯಮಾಶುಗಃ .
ವಿವೇಶ ಭುವಮಾಖ್ಯಾತುಮುರಗೇಭ್ಯ ಇವ ಪ್ರಿಯಂ.. 12-91..

ವಚಸೈವ ತಯೋರ್ವಾಕ್ಯಮಸ್ತ್ರಮಸ್ತ್ರೇಣ ನಿಘ್ನತೋಃ .
ಅನ್ಯೋನ್ಯಜಯಸಂರಂಭೋ ವವೃಧೇ ವಾದಿನೋರಿವ.. 12-92..

ವಿಕ್ರಮವ್ಯತಿಹಾರೇಣ ಸಾಮಾನ್ಯಾಽಭೂದ್ದ್ವಯೋರಪಿ .

ಜಯಶ್ರೀರಂತರಾ ವೇದಿರ್ಮತ್ತವಾರಣಯೋರಿವ.. 12-93..

ಕೃತಪ್ರತಿಕೃತಪ್ರೀತೈಸ್ತಯೋರ್ಮುಕ್ತಾಂ ಸುರಾಸುರೈಃ .
ಪರಸ್ಪರಶರವ್ರಾತಾಃ ಪುಷ್ಪವೃಷ್ಟಿಂ ನ ಸೇಹಿರೇ.. 12-94..
ಅಯಃಶಂಕುಚಿತಾಂ ರಕ್ಷಃ ಶತಘ್ನೀಮಥ ಶತ್ರವೇ .

ಹೃತಾಂ ವೈವಸ್ವತಸ್ಯೇವ ಕೂಟಶಾಲ್ಮಲಿಮಕ್ಷಿಪತ್.. 12-95..

ರಾಘವೋ ರಥಮಪ್ರಾಪ್ತಾಂ ತಾಮಾಶಾಂ ಚ ಸುರದ್ವಿಷಾಂ .

ಅರ್ಧಚಂದ್ರಮುಖೈರ್ಬಾಣೈಶ್ಚಿಚ್ಛೇದ ಕದಲೀಸುಖಂ.. 12-96..
ಅಮೋಘಂ ಸಂದಧೇ ಚಾಸ್ಮೈ ಧನುಷ್ಯೇಕಧನುರ್ಧರಃ .
ಬ್ರಾಹ್ಮಮಸ್ತ್ರಂ ಪ್ರಿಯಾಶೋಕಶಲ್ಯನಿಷ್ಕರ್ಷಣೌಷಧಂ.. 12-97..
ತದ್ವ್ಯೋಮ್ನಿ ಶತಧಾ ಭಿನ್ನಂ ದದೃಶೇ ದೀಪ್ತಿಮನ್ಮುಖಂ .

ವಪುರ್ಮಹೋರಗಸ್ಯೇವ ಕರಾಲಫಲಮಂಡಲಂ.. 12-98..
ತೇನ ಮಂತ್ರಪ್ರಯುಕ್ತೇನ ನಿಮೇಷಾರ್ಧಾದಪಾತಯತ್ .

ಸ ರಾವಣಶಿರಃಪಂಕ್ತಿಮಜ್ಞಾತವ್ರಣವೇದನಾಂ.. 12-99..
ಬಾಲಾರ್ಕಪ್ರತಿಮೇವಾಪ್ಸು ವೀಚಿಭಿನ್ನಾ ಪತಿಷ್ಯತಃ .
ರರಾಜ ರಕ್ಷಃಕಾಯಸ್ಯ ಕಂಠಚ್ಛೇದಪರಂಪರಾ.. 12-100..
ಮರುತಾಂ ಪಶ್ಯತಾಂ ತಸ್ಯ ಶಿರಾಂಸಿ ಪತಿತಾನ್ಯಪಿ .

ಮನೋ ನಾತಿವಿಶಸ್ವಾಸ ಪುನಃಸಂಧಾನಶಂಕಿನಾಂ.. 12-101..
ಅಥಮದಗುರುಪಕ್ಷೈಲೋಕಪಾಲದ್ವಿಪಾನಾ-
ಮನುಗತಮಲಿವೃಂದೈರ್ಗಂಡಭಿತ್ತೀರ್ವಿಹಾಯ .

ಉಪನತಮಣಿಬಂಧೇ ಮೂರ್ಧ್ನಿ ಪೌಲಸ್ತ್ಯಶತ್ರೋಃ
ಸುರಭಿ ಸುರವಿಮುಕ್ತಂ ಪುಷ್ಪವರ್ಷಂ ಪಪಾತ.. 12-102..
ಯಂತಾ ಹರೇಃ ಸಪದಿ ಸಂಹೃತಕಾರ್ಮುಕಜ್ಯ-
ಮಾಪೃಚ್ಛ್ಯ ರಾಘವಮನುಷ್ಠಿತದೇವಕಾರ್ಯಂ .

ನಾಮಾಂಕರಾವಣಶರಾಂಕಿತಕೇತುಯಷ್ಟಿ-
ಮೂರ್ಧ್ವಂ ರಥಂ ಹರಿಸಹಸ್ರಯುಜಂ ನಿನಾಯ.. 12-103..

ರಘುಪತಿರಪಿ ಜಾತವೇದೋವಿಶುದ್ಧಾಂ ಪ್ರಗೃಹ್ಯ ಪ್ರಿಯಾಂ
ಪ್ರಿಯಸುಹೃದಿ ಬಿಭೀಷಣೇ ಸಂಗಮಯ್ಯ ಶ್ರಿಯಂ ವೈರಿಣಃ .
ರವಿಸುತಸಹಿತೇನ ತೇನಾನುಯಾತಃ ಸಸೌಮಿತ್ರಿಣಾ

ರಘುವಂಶಂ ಸರ್ಗಃ 12 ಕಾಲಿದಾಸಕೃತಂ

ಭುಜವಿಜಿತವಿಮಾನರತ್ನಾಧಿರೂಢಃ ಪ್ರತಸ್ಥೇ ಪುರೀಂ.. 12-104..
ಇತಿ ಶ್ರೀರಘುವಂಶೇ ಮಹಾಕಾವ್ಯೇ ಕವಿಶ್ರೀಕಾಲಿದಾಸಕೃತೌ
ರಾವಣವಧೋ ನಾಮ ದ್ವಾದಶಃ ಸರ್ಗಃ ..

